
SIDANG JEMAAH YANG DIRAHMATI ALLAH,

Saya ingin mengingatkan diri dan sidang jemaah sekalian, marilah kita tingkatkan
keimanan dan ketakwaan kepada Allah SWT dengan melaksanakan suruhan-Nya dan
meninggalkan larangan-Nya di samping berusaha mencari kehidupan yang diberkati dan
diredhai oleh Allah SWT. Mudah-mudahan kita berjaya menjadi insan yang beruntung di
dunia dan di akhirat. Pada hari ini, khatib akan menyampaikan khutbah yang bertajuk:

“Keluarga Malaysia”.

Mimbar juga ingin berpesan kepada sidang jemaah sekalian agar sentiasa mematuhi garis
panduan dan SOP pencegahan penularan wabak Covid-19 yang telah dikeluarkan oleh
pihak berkuasa. Teruskanlah memohon keampunan dan bermunajat kepada Allah SWT
agar diangkat segera wabak ini. Bagi yang telah mendaftar dan mendapat janji temu
suntikan vaksin Covid-19, pastikan anda hadir ke Pusat Pemberian Vaksin (PPV) pada
tarikh dan masa yang telah ditetapkan. Manakala bagi yang belum mendaftar pula,
segeralah berbuat demikian kerana ini antara ikhtiar kita untuk menyekat penularan wabak

berbahaya ini di samping mencapai tahap imuniti berkelompok.

SIDANG JEMAAH YANG DIRAHMATI ALLAH SEKALIAN,

Alhamdulillah. Marilah kita sama-sama mensyukuri nikmat keamanan dan keharmonian
yang dikurniakan oleh Allah SWT. YAB Perdana Menteri Malaysia dalam ucapan sulung
beliau pada 22 Ogos 2021, telah memperkenalkan konsep “Keluarga Malaysia”. Konsep
Keluarga Malaysia ini dipilih kerana frasa ini yang bersifat inklusif. Konsep Keluarga
Malaysia ini merentasi sempadan agama, bangsa dan kaum. Konsep Keluarga Malaysia
juga diambil kerana keutuhan negara terikat dengan nilai-nilai didikan sempurna dalam

sesebuah keluarga.

Kita semua diibaratkan sebagai satu keluarga tanpa mengira agama, bangsa dan kaum.
Kehidupan kita saling melengkapi, umpama anggota tubuh yang saling memerlukan

antara satu sama lain. Hal ini bertepatan juga dengan hadis Rasulullah SAW:

Maksudnya: “Perumpamaan golongan yang beriman pada sifat berkasih sayang, saling
merahmati, dan saling membantu adalah seperti suatu badan. Apabila ada anggota badan
yang sakit, ia menyebabkan keseluruhan tubuh badan tidak dapat tidur dan juga menjadi

demam”.

SIDANG JEMAAH YANG DIRAHMATI ALLAH,

Situasi pada hari ini menyaksikan kita semua diuji dengan pandemik Covid-19 yang belum
reda. Kerajaan juga telah melaksanakan pelbagai inisiatif seperti Program Imunisasi
Covid-19 Kebangsaan (PICK) dan Pelan Pemulihan Negara (PPN) bagi mengekang
penularan wabak ini dan mengeluarkan negara dari kemelut pandemik Covid-19.
Sesungguhnya usaha-usaha yang dilakukan oleh kerajaan ini juga memerlukan
kebersamaan dan kerjasama yang tinggi dari seluruh anggota Keluarga Malaysia. Allah
SWT telah memerintahkan kita untuk saling menolong dalam melakukan kebaikan

sebagaimana firman-Nya dalam Surah al-Maaidah ayat 2:

Maksudnya: “Dan tolong-menolonglah kamu dalam (mengerjakan) kebajikan dan takwa,
dan jangan tolong-menolong dalam berbuat dosa dan pelanggaran. Dan bertakwalah

kamu kepada Allah, sesungguhnya Allah amat berat seksa-Nya”.

Rasulullah SAW juga telah menyeru agar umatnya sentiasa membantu dan memudahkan
urusan orang lain kerana ganjarannya, Allah SWT akan mempermudahkan urusannya di
hari akhirat kelak. Hal ini sebagaimana hadis yang diriwayatkan daripada Abi Hurairah RA
bahawa Nabi SAW bersabda:

Maksudnya: “Sesiapa yang melepaskan saudara mukmin daripada kesusahan di dunia,

maka Allah akan melepaskan kesusahannya pada hari kiamat”.

SIDANG JEMAAH YANG DIRAHMATI ALLAH SEKALIAN,
Asas kesejahteraan dan keharmonian sesebuah negara terletak pada keimanan dan
ketakwaan penduduknya. Hal ini sebagaimana firman Allah SWT dalam Surah al-A’raaf

ayat 96 yang dibacakan pada awal khutbah tadi yang bermaksud:

“Dan jika penduduk negeri beriman dan bertakwa, pasti Kami akan melimpahkan kepada
mereka keberkatan daripada langit dan bumi, tetapi ternyata mereka mendustakan (ayat-

ayat Kami), maka kami seksa mereka sesuai dengan apa yang telah mereka lakukan”.

Ayat ini merupakan petunjuk bahawa masyarakat Muslim yang beriman dan bertakwa
kepada Allah SWT serta meninggalkan kemungkaran menjadi faktor kepada keberkatan
dan kesejahteraan sesebuah negara. Maka, berusahalah kita untuk menjadi umat yang

terbaik dan menjauhi sebarang bentuk kemungkaran.

SIDANG JEMAAH YANG DIRAHMATI ALLAH SEKALIAN,

Konsep Keluarga Malaysia ini juga bermatlamat menyeru semua pihak untuk sama-sama
menggembeleng tenaga dalam usaha mencapai objektif utama Pelan Pemulihan Negara.
Semua pihak perlu bersatu hati dan mengenepikan sebarang perbezaan dalam
memperbaik, merawat dan memulihkan semula tanah air ini. Sememangnya manusia itu
diciptakan dengan kepelbagaian dan perbezaan. Namun ia bukanlah alasan untuk kita
berpecah-belah. Perbezaan itulah yang melengkapi antara satu sama lain. Allah SWT
berfirman dalam Surah al-Hujurat ayat 13:

Maksudnya: “Wahai umat manusia! Sesungguhnya Kami telah menciptakan kamu dari
lelaki dan perempuan, dan Kami telah menjadikan kamu pelbagai bangsa dan bersuku
puak, supaya kamu berkenal-kenalan (dan beramah mesra antara satu dengan yang lain).

Sesungguhnya semulia-mulia kamu di sisi Allah ialah orang yang lebih takwanya antara
4



E_Imm Khutbah Jumaat Keluarga Malaysia

kamu, (bukan yang lebih keturunan atau bangsanya). Sesungguhnya Allah Maha

Mengetahui, lagi Maha Mendalam PengetahuanNya (akan keadaan dan amalan kamu)”.

Justeru, marilah kita semua tanpa mengira latar belakang agama, bangsa dan kaum serta
perbezaan politik menumpukan sepenuh daya dan usaha kita memulihkan Negara dari
belenggu pandemik Covid-19 ini.

SIDANG JEMAAH YANG DIKASIHI SEKALIAN,

Maka, setiap anggota Keluarga Malaysia perlu menjalankan tanggungjawab dan peranan
masing-masing bagi mengembalikan kesejahteraan dan keselesaan hidup yang pernah
kita kecapi sebelum ini. Kebersamaan dan kerjasama seluruh anggota masyarakat juga
amat ditagih dalam usaha mengeluarkan Malaysia daripada kemelut pandemik Covid-19
dengan selamat. Sama-samalah kita berusaha dan berikhtiar, serta berdoa dan
bertawakal kepada Allah SWT agar usaha dan perancangan kita ini mendapat kejayaan.
Insya-Allah. Mengakhiri khutbah pada minggu ini, khatib ingin merumuskan beberapa
intipati penting iaitu;

Pertama: Konsep Keluarga Malaysia merupakan suatu konsep yang merentasi batas
sempadan agama, bangsa dan kaum.

Kedua: Segala usaha dan perancangan yang dibuat oleh kerajaan dalam matlamat
mengeluarkan Malaysia dari kemelut pandemik Covid-19 memerlukan kebersamaan dan
kerjasama yang tinggi dari seluruh anggota Keluarga Malaysia.

Ketiga: Segala perbezaan mesti dihadapi dengan rasional dan dalam situasi sukar ketika
ini, perlunya setiap anggota Keluarga Malaysia untuk bersatu hati dan bersama-sama

memulihkan negara dari krisis kesihatan dan ekonomi.

Untuk mencapai kejayaan, renungkanlah firman Allah SWT dalam Surah al-Taubah ayat
71:

Maksudnya: “Dan orang-orang yang beriman, lelaki dan perempuan, sesetengahnya
menjadi penolong bagi sesetengahnya yang lain; mereka menyuruh berbuat kebaikan,
dan melarang daripada berbuat kejahatan; dan mereka mendirikan sembahyang dan
memberi zakat, serta taat kepada Allah dan RasulNya. Mereka itu akan diberi rahmat oleh

Allah; sesungguhnya Allah Maha Kuasa, lagi Maha Bijaksana”.,

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda
kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami mohon
diperkenan dan diterima.

